
Va quest'ommo de testa, e de raxon

Con faccia, e pêto aværto a sto çimento,

Ni ra vista ro mette in apprension

Dro bosco, ni de ninte o l'ha spavento,

No temme ni ro lampo, ni ro tron,

E o va per infiráseghe de drento;

Ma appeña o s'avexiña in questo lœugo

O vedde ra çittæ fæta de fœugo.

In tanto o dè inderrê fra lê dixendo:

A cose servan re arme che mi ho in man?

De morî chi bruxaoù mi no l'intendo,

No son de quelli, ni son sì baggian.

Vorentera sta vitta ghe ra spendo,

Quando in servixo a l'è dro Crestian;

Ma se ra perdo chì, che utilitæ

Ghe porto a lô con questa asenitæ?

Ma cose se dirá, se torno vœuo?

Atro bosco no gh'è che questo chì:

Gofredo vorrà çerto in ogni mœuo

Taggiâghe: e gh'è chi posse ciù de mi?

Chi sà che questo fœugo, andando apprœuo

No sæ che d'apparenza? Foscia sì.

E repiggiaoù coraggio, o va de fæto,

Senza ciù andâ a çercâ chi gh'agge dæto.

Nì sotta re arme de sentî ghe parse

Cádo comme de fœugo naturâ,

Ma pû se foisse quella, chi comparse

Sciamma, o larva o no sa ben giudicâ,

Perchè appeña toccâ subbito sparse

Quell'apparenza, e un fêo temporá

Se misse, e nœutte, e uværno lì o portò,

Ma sto freido, e sto scuro o no durò.

Maraveggiaoù Tancredi ærze re çegge,

E vedendo che tutto l'è svanîo,

O va a veì questo nîo de maravegge,

O l'agueita per tutto, o corre ardîo,

Ni o væ, ni o sente ciù ninte a ri oregge,

Pensando che ro cæto sæ finîo

O va lá bello drîto senza dœuggia,

Comme o foisse patron d'ærboro, e fœuggia.

Doppo varie zirandore o l'arriva

In tr'un gran praoù senz'ærbori, e spazioso,

Dro quæ solo int'ro mêzo compariva

Un çipresso supærbo, e maestoso,

Mentre che l'œuggio adosso o ghe tegniva

O ghe vì dri scarbocci, e un scrîto appôso,

Comme usavan ri antighi co i stilletti

Sciù ra çeira, e re scorçe dri ærboretti.

Fra sti segni o l'inteise, che in lenguaggio

Sorian, ghe dixeiva in sta manêra:

Oh ti, che ti t'ê misso a fá sto viaggio

Donde ra morte ha ra sò stança vera,

Porta donde ti vœu ro tò coraggio,

Che chi no gh'è da fâ negozio in fera.

Va, te ne prego, no me fâ sti torti:

Che gusto gh'hæto a bugatâ ri morti?

